
పరిమళం బెంతె గుబాళించి విసర

మగరాలమొగపు లమరు కంకణముల

నిగనిగల్ పండువెన్నెలలు గాయంగఁ

బసిడియొడ్డెణము గుబ్బలభార మాని

యసియాడు లేఁగౌను నలమి యాడుకొన530. 

మొనసి ముక్తాహారములు నల్లిబెల్లి

చనుదోయిఁ బెనఁగంగ సరసులకరణి

రతనపుంగమ్మల రంగు లుప్పొంగి

కితవులమాడ్కి చెక్కిలి ముద్దుగొనఁగ

శింజానమంజుమంజీరముల్ శఠులు

రంజించునటులఁ జరణములన్  మలయ

కంగులరవికె కగ్గలమైన గుబ్బ

చంగవ నొకకేలఁ జక్క నొత్తుచును

నుదుటిపైఁ , బొదలుచు నునుగురుల్ జారఁ 

గుదురుగా మొనవ్రేలఁ గూడదువ్వుచును
540. 

మెదలగా వదలు నెమ్మేఖలసీల

గదియఁ గోటను బిగిగాఁగ నొక్కుచును

రంగారుపైఁటచెఱంగు తొలంగ

నం గెసంగఁగ వెస హవణించుకొనుచు

వీనులపైఁ దాల్చు విరులఁ బల్మారు

పూనిక నీ టంద బొసఁగించుకొనుచు

కవచట్టము లనురాగము లింతు లనఁగ

రవలునొక్కులు రంగు రక్తిఁజూపుచును

వగలుమించిన నట్టువల కొనుగోలు

సొగసుకు మేళంబు నుతి గూర్చుకొనుచు
550. 

